
Narsarsuarmi Mittarfeqarfiit pillugit § 37 naapertorlugu apeqqummut 2015-272-imut
akissut

Asasara Suka K. Frederiksen

Narsarsuarmi Mittarfegarfiit pillugit apeqgummut, Inatsisartut suleriaasianni 8 37 naapertorlugu
nassiussannut qujanag.

Aallarniutigalugu uppernarsassavara, Mittarfegarfiit suliffegarfiummata imminnut ingerlattut,
ukiumoortumik aningaasanut inatsimmut ilanngunneqartartut. Mittarfeqarfiit nunatsinni
tamarmiusumi mittarfinnik heliportinillu, aammalu helistopinik ingerlatsineq isumagisaraat.
Mittarfeqarfiit Namminersorlutik Ogartussat ataanni suliffeqarfittut imminut ingerlattutut
maleruagassanik, pisortat ingerlatsinerinut atuuttunik malinnittussaapput.

Matuma kinguliani apeqgqutitit issuarnegarput, akissutitaannik malitsegartinnegarlutik.

1. Naalakkersuisunit misissornegarsimanerluni Mittarfeqarfiit Narsarsuarmi
aamma/immagaluunniit Mittarfeqarfiit Narsarsuup akunnittarfiani pisortatut
aqutsisutut inissisimasut ilaquttatut ganigisat atorfinitsinneqarnerinut soqutigisat
akuliussimanersut?

Ilisimatitsissutigisinnaavara Inegarnermut, Sanaartornermut Attaveqagatigiinnermullu
Naalakkersuisogarfiup Mittarfegarfiit apeqqut pillugu attaveqarfigisimammagu, aammalu
Mittarfeqarfinni atorfinitsitsisarnermi suliat ingerlariaasii maleruagassallu atuuttut tamarmik
malinnegartartut Mittarfeqarfinnit nassuiaatiginegarsimammat.

2. Taamaattoganngippat: Naalakkersuisut misissuisogarnissamik aallartitsinissamut
pilersaaruteqarpat?

Apeqqut 1-imut akissut takuuk.

3. Naalakkersuisunit nalilernegarpa Narsarsuup akunnittarfiata (Hotel Narsarsuaq)
naatsorsuutai kingulliit kukkunersiornegarsimasut ima sukumiitigisumik
suliarinegarsimasut, qulakkeerlugu paasinegarluni naatsorsuutitigut
pissusissaanngitsumik iliuuseqartogarsimanngitsoq?

Ilisimatitsissutigisinnaavara Mittarfeqarfiit naatsorsuutaat ukiut tamaasa Nunap Karsianut
kukkunersiuisumit Deloitte-mit kukkunersiornegartarmata, aammalu Nunap Karsianut ilaasutut
suliarinegartarlutik.

Matuma siuliani taaneqartut tunngavigalugit Deloitte-p kukkunersiuisarnerata

nalornissuteqarfiginissaanut, aammalu Mittarfeqarfiit naatsorsuutaasa eqqunnginnerinik
isummernissamut tunngavissaganngilanga.

Neriuppunga matuma siuliani apeqqutitit naammaginartumik akisimassallugit.

Inussiarnersumik inuulluagqusillunga

Knud Kristiansen



